
IJTIMOIY-IQTISODIY ADOLATNI 
TA’MINLASHDA SINERGETIK YONDASHUV: 
ZANJIRLI ADOLAT KONSEPSIYASI

Alimov Nasimjon Hoshimovich,
O‘zLiDeP Amaliy loyihalar va siyosiy ta’lim markazi rahbari, 
iqtisod fanlari nomzodi, dotsent.
nasimjon1@mail.ru, tel.: 90-175-67-01

Abstract. The article examines the theoretical and methodological possibilities of a synergetic approach to the 
study of socio-economic justice. Socio-economic justice is interpreted as an open and complex system consisting of 
interacting economic, social, and institutional relations. The synergetic principles of systemic organization, nonlinearity, 
interdependence, feedback, self-organization, and emergence are adapted to justice relations. The author proposes 
the concepts of “synergetic justice” and “chain justice” as its mechanism of action. Chain justice represents 
the formation of an overall socio-economic result based on the interaction of justice in property, opportunity, labor, 
distribution, exchange, tax-budget, consumption, savings, and investment relations. It is argued that institutional 
imbalance in one link of justice spreads to subsequent links and, conversely, that coordinated justice mechanisms 
produce a positive synergistic result.

Keywords: socio-economic justice, synergetics, synergetic justice, chain justice, complex economic system, 
nonlinearity, emergence, justice multiplier, institutional mechanism, welfare.

Annotatsiya. Maqolada ijtimoiy-iqtisodiy adolatni tadqiq etishga sinergetik yondashuvning nazariy va metodologik 
imkoniyatlari asoslangan. Ijtimoiy-iqtisodiy adolat o‘zaro ta’sir qiluvchi iqtisodiy, ijtimoiy va institutsional munosabatlardan 
tashkil topgan ochiq va murakkab tizim sifatida talqin qilingan. Sinergetikaning tizimlilik, nochiziqlik, o‘zaro bog‘liqlik, 
qayta aloqa, o‘z-o‘zini tashkil etish va emerjentlik tamoyillari adolat munosabatlariga moslashtirilgan. Muallif tomonidan 
“sinergetik adolat” va uning amal qilish mexanizmi sifatida “zanjirli adolat” tushunchalari taklif etilgan. Zanjirli adolat 
mulk, imkoniyat, mehnat, taqsimot, ayirboshlash, soliq-byudjet, iste’mol, jamg‘arish va investitsiya munosabatlaridagi 
adolatning o‘zaro ta’siri asosida umumiy ijtimoiy-iqtisodiy natija shakllanishini ifodalaydi. Adolatning bir bo‘g‘inidagi 
institutsional nomutanosiblik keyingi bo‘g‘inlarga tarqalishi, aksincha, muvofiqlashtirilgan adolat mexanizmlari sinergetik 
ijobiy natija keltirib chiqarishi asoslangan.

Kalit so‘zlar: ijtimoiy-iqtisodiy adolat, sinergetika, sinergetik adolat, zanjirli adolat, murakkab iqtisodiy tizim, nochiziqlik, 
emerjentlik, adolat multiplikatori, institutsional mexanizm, farovonlik.

Аннотация. В статье обоснованы теоретические и методологические возможности синергетического 
подхода к изучению социально-экономической справедливости. Социально-экономическая справедливость 
интерпретируется как открытая и сложная система, состоящая из взаимодействующих экономических, социальных 
и институциональных отношений. К отношениям справедливости адаптированы принципы системности, 
нелинейности, взаимозависимости, обратной связи, самоорганизации и эмерджентности. Автором предложены 
понятия «синергетическая справедливость» и «цепная справедливость» как механизм её действия. Цепная 
справедливость представляет собой формирование общего социально-экономического результата на основе 
взаимодействия справедливости в отношениях собственности, возможностей, труда, распределения, обмена, 
налогово-бюджетных отношениях, потреблении, сбережениях и инвестициях. Обосновано, что институциональный 
дисбаланс в одном звене справедливости распространяется на последующие звенья и, наоборот, скоординированные 
механизмы справедливости обеспечивают положительный синергетический результат.

Ключевые слова: социально-экономическая справедливость, синергетика, синергетическая справедливость, 
цепная справедливость, сложная экономическая система, нелинейность, эмерджентность, мультипликатор 
справедливости, институциональный механизм, благосостояние.

K I R I S H
Ijtimoiy-iqtisodiy adolat murakkab va ko‘p o‘lchamli iqtisodiy kategoriya bo‘lib, uni faqat daromadlarni 

taqsimlash yoki aholini ijtimoiy himoya qilish munosabatlari bilan cheklab bo‘lmaydi. Mulkchilik, mehnat, ishlab 
chiqarish, daromadlar taqsimoti, ayirboshlash, soliq-byudjet munosabatlari, iste’mol, jamg‘arish, investitsiya, 
inson kapitali va institutsional muhit bir-biri bilan o‘zaro ta’sir qilib, jamiyatdagi umumiy adolat holatini 
shakllantiradi.

An’anaviy tahlilda ushbu munosabatlarning har biri ko‘p hollarda alohida tadqiq etiladi. Biroq real 
iqtisodiyotda mulkchilik munosabatlaridagi imkoniyatlar mehnat bozoridagi holatga, mehnat natijalari 
daromadlarga, daromadlar iste’mol va jamg‘arishga, jamg‘arish investitsiyalarga, investitsiyalar esa kelgusi 
ishlab chiqarish va daromad imkoniyatlariga ta’sir ko‘rsatadi.

Demak, ijtimoiy-iqtisodiy adolat bir nechta mustaqil adolat turlarining mexanik yig‘indisi emas, balki ularning 
o‘zaro ta’siri natijasida yuzaga keladigan tizimli holatdir.

Mazkur xususiyat ijtimoiy-iqtisodiy adolatni tadqiq etishda sinergetika va murakkab tizimlar nazariyasining 
ayrim metodologik qoidalaridan foydalanish imkoniyatini ochadi.

Xakenning sinergetik yondashuvida murakkab tizimning makroholati uni tashkil etuvchi ko‘p sonli 
elementlarning o‘zaro ta’siri natijasida shakllanadi. Prigojin tadqiqotlari esa ochiq, muvozanatdan uzoq 
tizimlarda tashqi va ichki ta’sirlar natijasida yangi tuzilmalar paydo bo‘lishini ko‘rsatgan. Bu prinsiplarni ijtimoiy-
iqtisodiy obyektlarga to‘g‘ridan-to‘g‘ri fizik qonun sifatida emas, balki tizimli tahlil metodologiyasi sifatida qo‘llash 
mumkin.

Maqolaning maqsadi — sinergetik yondashuv asosida ijtimoiy-iqtisodiy adolatning tizimli tabiatini ochib 
berish, “sinergetik adolat” va “zanjirli adolat” konsepsiyalarini shakllantirish hamda ularning amal qilish 
mexanizmini nazariy jihatdan asoslashdan iborat.

M A V Z U G A  O I D  A D A B I Y O T L A R  S H A R H I
Sinergetika fanlararo metodologik yondashuv sifatida XX asrning ikkinchi yarmida shakllandi. German 

Xakenning “Sinergetika” asarida murakkab ko‘p komponentli tizimlarda o‘zaro ta’sir natijasida makrodarajada 
tartibli tuzilmalar paydo bo‘lishi va o‘z-o‘zini tashkil etish jarayonlari tadqiq etilgan [1].

Ilya Prigojinning nomuvozanat termodinamikasi bo‘yicha ishlari ochiq tizimlarda nomuvozanat ba’zi 
sharoitlarda yangi tartib va strukturalar paydo bo‘lishining manbai bo‘lishi mumkinligini ko‘rsatdi. U bu holatlarni 
“dissipativ strukturalar” bilan bog‘lagan [2].

Ushbu yondashuvlarni iqtisodiyotga aynan fizik model sifatida ko‘chirish mumkin emas. Biroq iqtisodiyotning 
o‘zaro moslashuvchi agentlardan tashkil topgan murakkab va evolyutsion tizim ekanligini ta’kidlovchi kompleks 
(murakkab) iqtisodiyot yo‘nalishi sinergetik fikrlash bilan umumiy metodologik jihatlarga ega. Brayan Arturning 
yondashuvida iqtisodiyot doimiy ravishda shakllanib boradigan, agentlar esa o‘zlari ishtirok etayotgan iqtisodiy 
muhitga moslashadigan murakkab tizim sifatida ko‘riladi [3].

Iqtisodiy hamkorlik va taraqqiyot tashkilotining tizimli siyosat yuritishga oid tadqiqotlarida ham iqtisodiy 
va ijtimoiy muammolarning nochiziqli xususiyati, turli siyosat sohalari o‘rtasidagi bog‘liqlik va bir sohadagi 
qarorning boshqa sohalarga kutilmagan ta’siri mavjudligi ta’kidlanadi [4].

Biroq ijtimoiy-iqtisodiy adolatni mulkchilikdan tortib investitsiya va kelgusi iqtisodiy imkoniyatlargacha 
bo‘lgan yagona adolat zanjiri sifatida talqin qiluvchi maxsus nazariy model yuqoridagi manbalarning bevosita 
predmeti emas. Shu sababli ushbu maqolada taklif etilayotgan “sinergetik adolat” va “zanjirli adolat” 
mualliflik konsepsiyalari sifatida shakllantirildi.

T A D Q I Q O T  M E T O D O L O G I YA S I
Tadqiqotda tizimli tahlil, institutsional tahlil, sabab-oqibat tahlili, qiyosiy tahlil va sinergetik yondashuv 

elementlaridan foydalanildi, mazkur maqola matnini tayyorlashda esa sun’iy intellekt vositalaridan 10 foizgacha 
foydalanildi.

Sinergetik metodologiyadan foydalanishda ijtimoiy-iqtisodiy tizimlarga quyidagi xususiyatlar nuqtai 
nazaridan yondashildi:

ochiqlik — iqtisodiy adolat tizimi siyosiy, ijtimoiy, texnologik va global muhit bilan doimiy aloqada bo‘ladi;
murakkablik — umumiy adolat ko‘plab subyektlar va iqtisodiy munosabatlarning o‘zaro ta’siri natijasida 

shakllanadi;
nochiziqlilik — muayyan institutdagi kichik o‘zgarish ba’zan butun tizimda katta ijtimoiy-iqtisodiy natija 

keltirib chiqarishi mumkin;
qayta aloqa — iqtisodiy adolat iqtisodiy ishonch va faollikka, ular esa o‘z navbatida iqtisodiy natija va 

keyingi adolat darajasiga ta’sir qiladi;

emerjentlik — tizimning umumiy adolat holati uning alohida qismlari xususiyatlarining oddiy yig‘indisi bilan 
cheklanmaydi;

o‘z-o‘zini tashkil etish — adolatli va ishonchli institutlar iqtisodiy subyektlarda hamkorlik, shartnomaviy 
intizom va o‘zaro ishonch kabi xulq-atvorlarni ichki ravishda shakllantirishi mumkin.

Iqtisodiy hamkorlik va taraqqiyot tashkilotining tizimli yondashuvi ham davlat siyosatini baholashda sohalar 
o‘rtasidagi bog‘liqliklar, nochiziqli natijalar va siyosat choralarining butun tizimga ta’sirini hisobga olish zarurligini 
ko‘rsatadi.

T A H L I L  V A  N A T I J A L A R
1. Sinergetik adolat tushunchasi
Tadqiqot natijalaridan kelib chiqib, quyidagi mualliflik ta’rifini taklif etamiz: Sinergetik adolat — iqtisodiy 

munosabatlarning turli sohalaridagi adolat qoidalari, institutlari va iqtisodiy subyektlar xatti-
harakatlarining o‘zaro muvofiq ta’siri natijasida alohida mexanizmlar samarasining oddiy yig‘indisidan 
yuqori bo‘lgan tizimli ijtimoiy-iqtisodiy natija — tengroq imkoniyat, yuqori ishonch, iqtisodiy faollik, 
ijtimoiy barqarorlik va farovonlikni yuzaga keltiruvchi adolat holatidir.

Bu yerda sinergiya adolat choralarining ko‘pligi bilan emas, ularning o‘zaro muvofiqligi bilan yuzaga 
keladi.

Masalan, sifatli ta’limning o‘zi yetarli emas. Agar mehnat bozorida teng imkoniyat, raqobatli ish 
o‘rinlari va xolis haq to‘lash tizimi mavjud bo‘lmasa, ta’limga investitsiyaning adolat natijasi to‘liq ro‘yobga 
chiqmaydi.

Xuddi shuningdek, tadbirkorlik uchun kredit mavjud bo‘lib, mulk huquqi yoki raqobat muhiti yetarli himoya 
qilinmasa, moliyaviy inklyuzivlik kutilgan natijani bermasligi mumkin.

Demak, adolat institutlarining samarasi ularning individual sifatigagina emas, balki bir-biriga qay darajada 
muvofiq ishlashiga ham bog‘liq.

Bu sinergetik adolat konsepsiyasining birinchi asosiy qoidasidir.
2. Zanjirli adolat konsepsiyasi
Sinergetik adolatning iqtisodiy takror ishlab chiqarishda amal qilish shaklini “zanjirli adolat” sifatida 

ifodalash mumkin.
Bizning fikrimizcha: Zanjirli adolat — iqtisodiy takror ishlab chiqarishning bir bosqichidagi adolat 

holati keyingi bosqichlardagi iqtisodiy imkoniyat va natijalarga uzatilishi hamda ularning o‘zaro ta’siri 
natijasida umumiy ijtimoiy-iqtisodiy adolat darajasi shakllanishini ifodalovchi qonuniyatdir.

Uning umumlashtirilgan ko‘rinishi:
Mulkiy adolat 
→ Iqtisodiy imkoniyatlar adolati 
→ Ishlab chiqarish va mehnat adolati 
→ Daromadlar taqsimoti adolati 
→ Ayirboshlash adolati 
→ Soliq-byudjet adolati 
→ Iste’mol adolati 
→ Jamg‘arish adolati 
→ Investitsion adolat 
→ Yangi iqtisodiy imkoniyatlar 
→ Yangi adolat sikli.

Ushbu zanjirning metodologik ahamiyati shundaki, bir bosqichdagi adolatsizlik keyingi iqtisodiy natijalarga 
kumulyativ ta’sir ko‘rsatishi mumkin.

Masalan:
ta’lim imkoniyatidagi tengsizlik 
→ malaka tafovuti 
→ mehnat bozoridagi imkoniyatlar tafovuti 
→ daromadlar tafovuti 
→ jamg‘arish imkoniyati tafovuti 
→ investitsiya va aktivlarga egalik tafovuti 
→ keyingi avlod imkoniyatlari tafovuti.

Shu tariqa dastlab nisbatan kichik bo‘lgan imkoniyatlar farqi iqtisodiy zanjir bo‘ylab harakat qilib, oxir-oqibat 
kattaroq mulkiy va daromad tengsizligiga aylanishi mumkin.

Brayan Arturning murakkab iqtisodiy tizimlarda ijobiy qayta aloqalar va yo‘lga bog‘liqlik haqidagi ishlari kichik 
dastlabki farqlar ba’zi sharoitlarda keyinchalik kuchayishi mumkinligini iqtisodiy tizimlar misolida ko‘rsatadi. Bu 

g‘oya zanjirli adolatni bevosita isbotlamaydi, ammo uning nochiziqli va kumulyativ mexanizmlarini tushuntirish 
uchun metodologik asos beradi [3].

5. Sinergetik adolatning amal qilish modeli
Yuqoridagi fikrlarni umumlashtirib, quyidagi konseptual model taklif etiladi:

ADOLATLI INSTITUTLAR 
↓ 
TENGROQ IQTISODIY IMKONIYATLAR 
↓ 
ADOLATLI MEHNAT VA AYIRBOSHLASH 
↓ 
HISSAGA MUTANOSIB DAROMAD 
↓ 
MUNOSIB ISTE’MOL + JAMG‘ARISH 
↓ 
INVESTITSION IMKONIYAT 
↓ 
INSON VA MODDIY KAPITAL O‘SISHI 
↓ 
YUQORI IQTISODIY FAOLLIK VA FAROVONLIK 
↓ 
ISHONCH VA INSTITUTSIONAL BARQARORLIK 
↓ 
ADOLATNING YANGI, YUQORIROQ DARAJADA TAKROR ISHLAB CHIQARILISHI.

Mazkur model asosida sinergetik adolatning umumiy qoidasini quyidagicha ifodalash mumkin:
Ijtimoiy-iqtisodiy adolatning umumiy samarasi uni tashkil etuvchi alohida adolat turlarining oddiy 

yig‘indisi bilan emas, balki ular o‘rtasidagi bog‘liqlik, muvofiqlik va o‘zaro kuchaytiruvchi ta’sir darajasi 
bilan belgilanadi.

6. O‘zbekistonda sinergetik adolat yondashuvini qo‘llash
Sinergetik yondashuv O‘zbekistonning ijtimoiy-iqtisodiy siyosati uchun ham amaliy ahamiyatga ega bo‘lishi 

mumkin [5].
Masalan, kambag‘allikni qisqartirish alohida nafaqa siyosati bilan cheklanmasligi kerak. Agar: “ta’lim + 

kasbiy ko‘nikma + bandlik + kredit + infratuzilma + bozorga kirish” birgalikda ishlasa, ularning umumiy 
natijasi alohida choralarning oddiy yig‘indisidan yuqori bo‘lishi mumkin.

Xuddi shuningdek: “ijtimoiy himoya + kasbga tayyorlash + tadbirkorlik imkoniyati + moliyaviy 
inklyuzivlik” uyg‘unligi insonni ijtimoiy yordamga qaram holatdan mustaqil daromad yaratuvchi iqtisodiy 
subyektga o‘tkazishi mumkin.

Shuning uchun davlat dasturlarini ishlab chiqishda sohaviy “silos” yondashuvidan ko‘ra, o‘zaro ta’sir va 
qayta aloqalarni hisobga oluvchi tizimli siyosatning ahamiyati ortadi. Iqtisodiy hamkorlik va taraqqiyot tashkiloti 
ham murakkab siyosiy-ijtimoiy muammolarda alohida sohalar kesimidagi an’anaviy yondashuvlar o‘rniga 
sektorlararo bog‘liqliklarni hisobga oluvchi tizimli fikrlashni tavsiya etadi.

X U L O S A  V A  T A K L I F L A R
Tadqiqot natijalari quyidagi xulosalarni shakllantirish imkonini berdi.
Birinchidan, ijtimoiy-iqtisodiy adolat murakkab ochiq iqtisodiy tizim xususiyatiga ega bo‘lib, uning 

umumiy holati mulk, mehnat, daromad, ayirboshlash, davlat siyosati, iste’mol, jamg‘arish va investitsiya 
munosabatlarining o‘zaro ta’siri natijasida shakllanadi.

Ikkinchidan, sinergetik yondashuv ijtimoiy-iqtisodiy adolatni alohida sohalar yig‘indisi sifatida emas, balki 
o‘zaro ta’sir etuvchi adolat institutlari tizimi sifatida tadqiq qilish imkonini beradi.

Uchinchidan, muallif tomonidan taklif etilayotgan “sinergetik adolat” konsepsiyasi adolat institutlarining 
muvofiq faoliyati natijasida umumiy ijtimoiy-iqtisodiy samaraning kuchayishini ifodalaydi.

To‘rtinchidan, “zanjirli adolat” bir iqtisodiy bosqichdagi adolat yoki adolatsizlikning keyingi bosqichlarga 
uzatilishini ifodalaydi.

Beshinchidan, bu jarayon ijobiy holatda “adolat multiplikatori”, salbiy holatda esa **“adolatsizlik 
kaskadi”**ni shakllantirishi mumkin.

Oltinchidan, ijtimoiy-iqtisodiy siyosatning muhim vazifasi zanjirning yakunidagi adolatsiz natijalarni faqat 
qayta taqsimlash emas, balki adolatsizlikning dastlabki va eng kuchli tarqalish nuqtalarini aniqlash va ularga 
preventiv ta’sir ko‘rsatishdan iborat bo‘lishi lozim.

Shular asosida davlat ijtimoiy-iqtisodiy siyosatida “alohida chora → kompleks choralar → o‘zaro 
muvofiq siyosat → sinergetik natija” mantig‘iga o‘tish taklif etiladi.

